Naalakkersuisut matumuuna Inatsisartut suleriaasianni § 33 naapertorlugu aalajangiiffigisassatut siunnersuut pineqartoq saqqummiuppaat:
Aningaasalersuinermik ingerlataqarneq pillugu inatsisip allanngortinnissaa pillugu Ka-laallit Nunaannut atortuulersinnissaanut Namminersorlutik Oqartussat akuersissute-qarnissaat pillugu Inatsisartut aalajangiiffigisassaattut siunnersuut.
(Aningaasaqarnermut Nunamullu Namminermut Naalakkersuisoq)
Tunngavilersuut
Aningaasalersuinermik ingerlataqarneq pillugu inatsisit Danmarkimi Kalaallit Nunaannilu atuuttut ilarujussui nunani tamalaani aalajangersakkanik imaqarput, ilaatigut ingammik EU-mi maleruagassanik. Aalajangiiffigisassatut siunnersuummi Kalaallit Nunaanni maleruagassat atuuttut – nunatsinni pissutsinut naleqqussakkat – Danmarkimi maleruagassanut atuuttunut, EU-mi maleruagassanut naapertuuttunngorsakkanut, qulakkeerinninnissaq siunertarineqarpoq.
Aningaasalersuinermik ingerlataqarneq pillugu inatsisip, Kunngip peqqusineratigut atortussanngortinneqareersimasup, nutarterneqarneranut atulersitsinissamut siunnersuummi matumani siunertarineqarpoq. Aalajangiiffigisassatut siunnersuutip matumani saqqummiunneqartumi aningaasalersuinermik ingerlataqarneq pillugu nunatsinni inatsisip, Danmarkimi inatsimmut naapertuuttunngorlugu, nutarterneqarnissaa pineqarpoq.
Siunnersuutip nutserneqarnerata kinguaattoornera pissutigalugu, sivikitsuinnarmik tusarniaasoqarpoq. Siunnersuutip suliarineqarnissaa 2022-mut kinguartinneqassappat naapertuutissanngilaq, siunnersuut aningaasaqarnermik ingerlatsisut ingerlatseqatigiiffinnik piginnittuiit paasissutissaannik qularnaarinissaannut malittarisassanik imaqarmat. Malittarisassat taakku OECD-p 2022-mi ukiup affaata siulliani Kalaallit Nunaata akileraartarnermut aaqqissuussaanik nalilersuinissaanut pisariaqarput.
Tunngavigsaq 
Aningaasalersuinermik ingerlataqarneq pillugu inatsisip allanngortinnissaa pillugu Kalaallit Nunaannut atortuulersinnissaa, Danmarkimi 2015-imi decembarip aammalu 2019-imi decembarip tungaanut inatsisit allannguutit assigiinngitsut malitsigisaanik, allannguutinik naleqqussaanernillu arlalinnik imaqarpoq.
Allannguutinut pingaarnerit ilagaat piginnittuiit kikkuunerisa nalunaarsorneqarnerat aamma-lu taassuma malitsigisaanik pisussaaffiit suunerisa nalunaarsorneqarnerat.

Piginnittuiit pillugit maleruagassat imarivaat piginneqatigiiffiit tamarmik aammalu inatsisitigut pisussaaffeqarfiusut assingusut assigiinngitsorpassuit tamarmik ilisimassammassuk piginnittuiit kikkuunerisa ilisimanissaat, taamatullu piginnittuiit qanoq pisinnaatitaaffeqarnerisa ilisimanissaat. Piginneqatigiiffiup imaluunniit inatsisitigut pisussaasut allat kina piginnittuittut inissisimalersimanersoq, imaluunniit piginnittuittut inissisimajunnaarsimasoq ilisimaneqalerpat, taava paasissutissat taakku sapinngisamik piaarnerpaamik Inuussutissasiornermut Aqutsisoqarfiup it-systemianut, tamanit takuneqarsinnaalersillugit, nalunaarsorneqassapput.
Piginnittuiit pillugit nalunaarsuiffik peqquserlunnikkut aningaasaanik ingerlatitseqqittoqartarneranik aammalu allatigut aningaasatigut peqquserlunnernik, soorlu ilaatigut akileraarnaveersaarnermik, pinngitsoortitsiniaanermut sakkutut atorneqarsinnaavoq.
Piginneqatigiiffinni piginnittuiit imatut allaaserineqarput inuttut tigussaasutut, piginneqatigiiffimmi ima piginneqataassutinik imaluunniit taasinernik pigisaqartut, imaluunniit allatut nakkutilliisuutitaasut. Piginnittuittut nalilerneqassagaanni piginneqatigiissutit 25 pct.-iat aallaavigineqassasoq siunnersuutigineqarpoq.
Aningaasalersuinermik ingerlataqarnermi ingerlatseqatigiiffiit pillugit inatsit aallaavigineqarpoq. Piginnittuiit pillugit maleruagassat eqqarsaatigalugit ingerlatseqatigiiffiit pillugit inatsimmi atuuttut taamaattumik aallaavigineqassapput. Aningaasalersuinermik ingerlataqartut ilaat ingerlatseqatigiiffiit pillugit inatsimmi ilaanngillat. Taakkunani piginnittuiit pillugit maleruagassat aningaasalersuinermik ingerlataqarneq pillugu inatsimmi nassaarineqarsinnaapput. Tassani pineqarput illugiissumik sillimmasiisarfiit, susussaqarfiit akimorlugit pensionisiaqalernissamut aningaasaateqarfiit, sparekassit, piginneqatigiilluni aningaaseriviit aamma toqqorsisarnermik ingerlataqartut.
Peqqussummi aamma piginnittut suliffeqarfiillu pillugit nalunaartussaatitaaneq, piginnittuiit pillugit suliffeqarfiit misissuisussaatitaanerat aamma nalunaaruteqartarnerat aalajangersar-neqarpoq. Maleruagassat illugiissumik sillimmasiisarfinnut aamma susassaqarfiit akimorlugit pensionisiaqalernissamut aningaasaateqarfinnut kiisalu toqqorsisarnermik ingerlataqartunut atuutsinneqalerput.
Sparekassinut aamma piginneqatigiilluni aningaasaateqarfinnut atuuttut malittarisassat Kalaallit Nunaannut atuuttussanngortinneqanngillat. Taamaattumik suliffeqarfinnut taamaattunut marluusunut piginnittuiit pillugit maleruagassat atuuttussanngortinneqanngillat.
Peqqussummi aningaasalersuinermut ingerlataqartunut inatsisip unioqqutinneqarnerani akiligassiisarneq qaffanneqarpoq unioqqutitsinerup qanoq ingasatsiginera apeqqutaatillugu pineqaatissiinerup uuttortarneqarnerat aammalu aningaasalersuinermi ingerlataqartut unioqqutitsisimasut qanoq annertutigisumik akiligassinneqarnerat naapertuunnerulersinneqarluni.
Aningaasalersuinermut ingerlataqartunut inatsisip unioqqutinneqarnerani akiligassiisarneq ima aalajangersarneqarpoq, aningaasalersuinermut ingerlataqartut qanoq aningaasaateqartiginerat aallaavigalugu immikkoortunut tallimanut agguataarneqarlutik, aammalu immikkoortuni tamani akiligassiissutinut pingaarnernut pingasunut aalajangersaasoqarluni, tassalu unioqqutitsinernut annikitsuinnarnut soqutaarpianngitsunut annikitsuaqqamik akiligassiisarneq, unioqqutitsinernut ingasalluinnartunut sakkortusisamik akiligassiisarneq aammalu unioqqutitsinernut sinneruttunut nalinginnaasumik akiligassiisarneq.
Tamatuma saniatigut peqqussut aamma allannguutinik arlalinnik imaqarpoq, soorlu teknikkimut tunnganerusunik allannguutit assigiinngitsut kiisalu nunatsinni pissutsinut assigiinngitsunut naleqqussaanerit. Allannguutit nalimmassaanerillu ataasiakkaat allaaserineqarneranni peqqussut aammalu eqikkaaneq innersuussutigineqarpoq.
Siunnersuutip pisortat aningaasaqarneranut kingunerisassat
Naatsorsuutigineqanngilaq siunnersuut pisortanut aningaasatigut annertunerusumik sunniu-teqassasoq.
Siunnersuutip aningaasaqarnikkut allaffissornikkullu inuussutissarsiortunut, innuttaasunut il.il. kingunerisassai
Siunnersuut innuttaasunut aningaasatigut sunniuteqassangatinneqanngilaq.

Ilanngussat 
1. Aningaasalersuinermik ingerlataqarneq pillugu inatsisip allanngortinneqarnera pillugu Kalaallit Nunaannut atortuulersinneqarnissaanut missingiut.
2. Aningaasalersuinermik ingerlataqarneq pillugu inatsisip allanngortinneqarnera pillugu Kalaallit Nunaannut atortuulersinneqarnissaata eqikkarneqarnera.

